
Útdráttur  
 
Í þessari ritgerð fjalla ég um pappír, gerð hans, eiginleika og efnistilfinningu. Ég tek fyrir bók 

Nýlistasafnsins sem hönnuð er af Ármanni Agnarssyni og greini hana út frá þessum 

efnisþáttum í tengslum við upplifun mína á bókinni. Ég skoða uppruna pappírs og hvernig 

hann getur miðlað til okkar sterkri efniskennd. Ég fer yfir mikilvæga þætti í gerð hans t.d. tala 

ég um fylliefni, hver þau eru og hvaða þýðingu þau hafa fyrir pappír. Ég skoða muninn á 

húðuðum og óhúðuðum pappír og hvernig mismunandi húðun getur gefið mismunandi 

skilaboð frá sér í prentverki. Ég tala um hvaða eiginleika pappír hefur, eins og gegnsæi, 

hvítleika og birtustig og skoða hvernig allir þessir hlutir hafa áhrif á útkomu prentverksins. 

Ég velti fyrir mér um hvort það að velja „réttan“ pappír í verk sé mikilvægt fyrir endanlega 

útkomu verks. Síðan skoða ég og fjalla um alla þessa hluti á undan út frá bók Nýlistasafnsins. 

Ég met það hvernig pappírinn vinnur með öðrum efnisþáttum bókarinnar út frá eigin 

upplifun. Niðurstaða mín er sú að hönnuður nær að tvinna saman ólíka hluti eins og t.d 

myndefni, litanotkun, val á pappír, format og umbrot þannig að þeir smelli saman í eitt 

heildstætt og vel heppnað verk. 

Inngangur 
 

Falleg bók er einn af þeim hlutum sem mér finnst alltaf gaman að eignast. Hönnunarlegi 

hlutinn eða sú umgjörð sem heldur utan um fallegt efni skiptir svo miklu máli hvort sem það 

er utan um skáldskap eða einhverskonar hönnun. Útlit og áferð býr oft til upplifunina og 

tilfinninguna fyrir bókinni og getur leitt þig að efninu. Það að taka efni sem manni er kært, 

safna því saman á einn stað þannig að auðvelt sé að leita eftir því og búa til fallega umgjörð 

utan um það finnst mér sýna hugulsemi og væntumþykju í verki. Þær bækur sem ég hef 

mestan áhuga á eru grafískar bækur, ljósmyndabækur, listaverkabækur eða bækur sem 

einfaldlega halda utan um eitthvað fallegt myndrænt efni sem höfðar til mín. Í þessari ritgerð 

ætla ég að tala um bókina: Nýlistasafnið/ The Living Art Museum. Bókin var gefin út árið 

2010 í tilefni af 30 ára starfsemi Nýlistasafnsins í Reykjavík. Safnið hlaut Safnaverðlaunin 

árið 2010. Í umsögn dómnefndar safnaverðlauna er sagt um bókina:  

 

Í tilefni af 30 ára starfsemi safnsins var gefin út bókin Nýlistasafnið 1978–2008 
sem er sögulegt yfirlit um starfsemi, forsendur og hlutverk safnsins sett fram á 
áhugaverðan og aðgengilegan hátt. Þetta sjónræna uppflettirit er skemmtileg 
nýbreytni í safnastarfi þar sem tekist hefur að samþætta hönnun, tíðaranda og 
tilgang safnsins í eins konar safngrip sem mögulega heldur sýningum og hugsjón 
safnsins lifandi með frekari umræðu og úrvinnslu á þeirri starfsemi sem fram hefur 
farið undanfarna áratugi. Í bókinni er einnig að finna fróðlega atburðaröð eða 
tímalínu sem unnin var úr fundargerðum og heimildum úr skjala- og gagnasafni 
Nýlistasafnsins.1  
 
 

Ég ætla að fjalla um bókina út frá minni upplifun, mínu sjónarhorni og tilfinningu minni 

gagnvart efniviði, umgjörð og innihaldi. Ég ætla að skoða hvort mér finnist vera einhver 

tenging á milli þessara þátta. Mig langar að athuga hvort mér finnist að efniviður, umgjörð og 

innihald nái að spila þannig saman að þeir skili bók sem gefur mér þá tilfinningu að þetta allt 

gangi upp saman og myndi heilsteyptan hlut.  

 

                                                        
1 Heimasíða Íslandsdeildar ICOM, Íslandsdeild ICOM, 2012, sótt 10. desember 2012, 
http://www.icom.is/safnaverdlaun.htm 

Það sem fékk mig til að taka þessa ákveðnu bók fram úr hillunni frekar en aðrar voru litirnir 

og myndefnið á kápunni. Það var einhver dulúð yfir kápunni sem vakti forvitni mína og dró 

fram eftirvæntingu hjá mér sem fékk mig til að koma við hana, halda á henni, handfjatla hana 

og skoða hana betur. Ég fann að mig langaði til að fletta blaðsíðunum og finna hvernig áhrif 

það hefði á mig og komast að því hvort það væri svo eitthvað samhengi milli þessa alls og 

innihalds bókarinnar.  

 

    

Mynd 1: Bak og framhlið kápu.  

 

Fjólubláu og bleiku litatónarnir sem spila saman á kápu bókarinnar gerðu hana seiðandi og 

dularfulla í mínum huga og drógu mig til sín. Þessi fjólublái litur kallaði fram hjá mér eins 

konar tilfinningu um fyrirheit um eitthvað óvænt og fallegt sem hugsanlega er hægt að tengja 

við að fjólublár litur hefur löngum verið talinn litur jafnvægis og friðar og verið tengdur við 

trú, mátt og helgi í dulrænum málefnum.2 Myndin er unnin á þann veg að það má kalla útlitið 

svolítið snjáð. Þá meina ég að myndvinnslan er hrá og litlir hnökrar eru sýnilegir. Línur og 

strik fá að halda sér sem mér finnst vera ákveðinn sjarmi. Þetta verður til þess að myndin 

virkar efniskenndari eða meira lifandi, sem mér finnst spennandi (sjá mynd 1). 

                                                        
2 Tíbrá, „Okkar litríka veröld í annað sinn“ í Tíbrá-dulræn málefni, 29. ágúst 2009, sótt 5. desember 2012, 
http://dulospjall.blogspot.com/2009/08/okkar-litrika-verold-i-anna-sinn.html 

Það sem greip athygli mína í myndefninu á kápunni var maðurinn sem stendur vinstra megin 

og horfir yfir til hægri. Augað mitt leitaði ósjálfrátt frá honum niður tröppurnar eins og ég 

væri á leiðinni inn í eitthvað og að þeim manni sem stendur þar fyrir neðan. Frá þeim manni 

dróst ég svo inn í svarta dulúðina sem leiddi mig að bókarbrúninni og fékk mig til að langa til 

að fletta bókinni (sjá mynd 1). 

Ég fann líka hvað mér þótti hún fara vel í hendi. Hún virkaði hvorki of létt né of þung. Það 

var eins og ríkti gott jafnvægi milli formatsins og þyngdar bókarinnar sem gaf  mér þá 

tilfinningu að vilja setjast niður og skoða hana betur. Stærðin er 25 h. x 20 b. x 3,2 þ. cm, sem 

mér finnst afar þægilegt fyrir bók sem ég lít á sem einskonar uppflettibók eða bók sem maður 

tekur ofan úr hillu og gluggar í af og til aðallega sér til gleði og ánægju (sjá mynd 2). 

Formatið eða stærð bókarinnar gefur mér þá tilfinningu að bókin sé fallegur hlutur inn á 

heimilið, eins konar húsgagn eða heimilisprýði sem ég vildi gjarnan eignast. Ef bókin væri til 

dæmis eitthvað minni um sig myndi tilfinning mín fyrir henni vera meira í þá átt, að hún væri 

til að taka með sér hingað og þangað sem mér fyndist gefa henni allt annað hlutverk og annan 

virðingarstaðal. 

 

Mynd 2: Bókin fer vel í hendi. 

Það var þó ekki einungis útlit bókarinnar, litirnir, myndefnið og formið sem fékk mig til að 

taka þessa bók fyrir heldur einmitt þessi tilfinning sem ég fékk um að þetta væri bók sem 

myndi hafa aðra og meiri þýðingu fyrir mig en bækur ætlaðar til lestrar og fróðleiks. Þessi 

bók væri einmitt bók sem myndi prýða heimili mitt og mér myndi þykja gaman að sýna 

öðrum hana því hún er svo falleg.  

Eitt af því sem hefur áhrif á hvað mér þykir bókin falleg er áferð hennar og efniskennd. Hún 

skiptir mig miklu máli. Ég met ekki bók einungis út frá útliti og innihaldi. Snertingin er líka 

einn þáttur sem ég nota til að dæma út frá en sá þáttur er kannski ekki eins meðvitaður og 

hinir. Ég kem við bók og met hana út frá því hvort mér finnist viðkoman við hana góð eða 

slæm.  

Þessi mikla tilfinning fyrir efniskennd hjá mér kom upp mjög snemma á ævinni. Strax þegar 

ég var barn spáði ég mikið í efnið í fötunum mínum og munstrið. Ég var oft mjög skrautleg 

því ég var dugleg að raða saman mismunandi efnum, ólíkum munstrum og hinum ýmsu litum 

og var oftar en ekki afsökuð af hálfu móður minnar því hún vildi ekki bendla sig við 

ákvörðunartökur mínar á fatavali. Ég held að það hafi mótað mig mikið að hafa frelsi til að 

vera eins og ég vildi og fá að prufa mig áfram í tilraunastarfsemi. Í dag held ég að þetta hafi 

mikil áhrif á hvernig ég hugsa til efnis og hvernig ég þarf að finna fyrir hlutunum svo ég 

bókstaflega skilji þá. Mér finnst mjög mikilvægt að fá að snerta hluti því ég næ ekki að 

tengjast þeim nema að fá að koma við þá. Mér finnst þeir ekki eins merkilegir ef ég fæ ekki 

að finna fyrir þeim. Ég tengi mig alltaf strax við efnivið og áferð og kaupi mér til dæmis 

aldrei föt nema mér finnist gott að koma við þau og þau hafi fallega áferð. Föt eða hlutir sem 

gerð eru úr fallegu og vönduðu efni finnst mér bera meira gildi og þar af leiðandi eru þeir 

meira virði fyrir mér.  

Eins og ég hef talað um hér að ofan er efnistilfinningin mjög mikilvægur þáttur í upplifun 

minni á bókum almennt en bók Nýlistasafnsins höfðaði alveg sérstaklega til mín varðandi 

þennan þátt. Stærsti þátturinn í því og einn sá mikilvægasti er pappírinn í bókinni og hvernig 

efnistilfinningin birtist mér í gegnum hann. Fyrir mér er pappír það sem miðlar efnisinnihaldi 

bóka. Hann þarf að mínu mati að styðja efni bókarinnar og er eins konar boðberi hennar. 

Pappírinn í bók Nýlistasafnsins segir mikið til um hvernig ég upplifi bókina. Það að fá hana í 

hendurnar og finna fyrir pappírnum sendir mér þau skilaboð að ég sé með í höndunum bók 

sem höfðar til fagurfræðilegra tilfinninga minna en ekki bara til forvitni minnar. 

Mér er mikilvægt að finna fyrir áferð pappírs og viðkomu hans þegar ég hanna bók sjálf eða 

vel mér pappír í annað verk sem ég er að vinna að. Þegar ég finn rétta pappírinn í verkið mitt 

lyftir það því á annað og hærra plan fyrir mig að minnsta kosti og sömuleiðis ef ég finn bók 

sem inniheldur fallegan pappír finnst mér meira varið í hana. En auðvitað skiptir líka máli 

hvernig pappírinn og efni bókarinnar vinnur saman.   

„Til að geta tekið skynsamlega ákvörðun um val á pappír er gott að afla sér þekkingar um 

pappír og hvernig hann er framleiddur. Innsýn inn í það gefur okkur betri skilning á 

eiginleikum pappírs og færni til þess að velja bestu pappírstegundina fyrir verkefnin okkar.“3 

Það hvernig pappír á að velja í tiltekið prentverk getur verið vandasamt. Spurningin er eftir 

hverju á að fara og þá skiptir tilgangur verksins vissulega miklu máli. Er áherslan á lesmál 

eða myndmál? Hvers konar pappír hentar hvoru fyrir sig til að efnið komist sem best til skila? 

Skiptir tilfinningin sem verkið dregur fram hjá neytandanum máli þegar hönnuður velur 

pappír í verk sitt og hvernig er hægt að hafa áhrif á hana með því að færa sér í nyt ólíka 

eiginleika pappírsins? 

Ég ætla einnig að skoða aðeins uppruna pappírs, hvaðan hann kemur og hvernig svona 

sjálfsagður hlutur getur miðlað til okkar svona sterkri tilfinningu og efniskennd. Úr hverju er 

pappír gerður og hver er munurinn á mismunandi pappír? Hvernig er pappírinn í bók 

Nýlistasafnsins og hvað segir hann mér? Hver er mín tilfinning í garð þessarar bókar með 

tilliti til pappírsins og annarra þátta hennar sem spila með honum? 

 
Saga pappírs 
 

Heitið papýrus sem við þekkjum í dag sem pappír er komið frá Egyptum til forna. Um 3000 

árum fyrir Krist unnu þeir papýrus úr papýrusplöntunni og notuðu það til að skrifa á. Þetta 

var þannig gert að Egyptar tóku papýrusstöngul og skáru hann eftir endilöngu, börðu hann til 

og bleyttu hann með vatni. Síðan lögðu þeir strimlana hlið við hlið og svo annað lag þversum 

ofan á. Að lokum var hveiti sáldrað yfir arkirnar og þær barðar til þannig að þær yrðu mjúkar. 

Papýrus var einnig notaður í Grikklandi og Róm en á norðlægari slóðum þar sem 

                                                        
3 Pappír: Hagnýtar upplýsingar, Gunnar Eggertsson hf., án útgáfustaðar, 2011, bls. 4.  

papýrusjurtin óx ekki notuðu menn ýmsar tegundir skinna til að skrifa á.4 Hins vegar kom 

pappír, svipaður þeim sem við þekkjum í dag, fram í Kína um 100 árum eftir Krist. Hann var 

unninn úr niðurrifnum tuskum sem lagðar voru í vatnsbað. Tuskurnar leystust upp í vatninu 

og var maukinu síðan hellt í gegnum bambusmottur og það svo sólþurrkað (sjá mynd 3).5  

   
Mynd 3: Pappír búinn til úr niðurrifnum tuskum sem eru hengdur upp og sólþurrkaðar. 

 

Það var Kínverjinn Ts´ai Lun sem kom fram með þessa aðferð sem varð bylting í sjálfu sér 

þegar hún breiddist út frá Kína. Þó varð bið á því vegna þess að Kínverjar reyndu að halda 

þekkingunni út af fyrir sig og þeim tókst það um það bil fyrstu fimm hundruð árin. Þegar 

aðferðin náði síðan að breiðast út leysti hún af hólmi frumstæðari aðferðir til tjáskipta með 

texta, myndmáli og munnmælum og tók enn fremur frekari framþróun tæknilega séð. Ýmsar 

leiðir til samskipta höfðu tíðkast hjá þjóðum og voru þær ólíkar innbyrðis. Hverjar þær voru 

réðst oftar en ekki af umhverfi hvers og eins og þeim efniviði sem var nærtækastur hverju 

sinni. Kínverjar höfðu sjálfir notað silki til að skjalfest gögn á sem var bæði fágætt og dýrt og 

voru þess vegna vel vakandi yfir því að finna ódýrari efnivið til að skrifa á. Egyptar ristu til 

dæmis myndir á steinhellur eða hellisveggi með oddhvössum verkfærum til að varðveita það 

sem þeir vildu að geymdist með þjóðinni og í Róm og á Indlandi skrifuðu menn á pálmablöð 

eða laufblöð. Af þessum dæmum og ótal öðrum úr öllum heimsins hornum hefur frá örófi 

alda verið ljós þörf manna til að skrá niður atburði þeirra tíma og hafa samskipti hver við 

                                                        
4 Guðrún Dóra Jónsdóttir og Hildur Guðjónsdóttir, „Litla pappírskverið: Greinagerð með handbók“ lokaverkefni 
til B.Ed.-prófs við Kennara Háskóla Íslands, maí 2007, sótt 10. desember 2012, 
http://skemman.is/stream/get/1946/408/1611/2/Greinarger%C3%B0.pdf 
5 Guðjón Sigurðsson, Pappírsskólinn, 2004, sótt 13. desember 2012, http://hvitlist.is/resources/Files/Hvitlist-
umslog/pappirsskolinn2.pdf 

aðra. Á Íslandi var farið að stunda bókagerð um árið 1000 og hér var skrifað á skinn en sú 

aðferð barst hingað frá Evrópu.  

Pappír barst síðan til Vesturlanda eftir langt ferðalag frá Kína. Árið 1150 hafði þekkingin um 

pappírinn borist til Spánar og þaðan barst hún til annara landa í Evrópu. Þar var fyrst notast 

við léreft og bómull við að vinna pappír. Efnin þurftu að liggja í bleyti til að hægt væri að 

tæta þau niður og vinna áfram með þau. Pappírsgerðin gekk því seint í fyrstu en það breyttist 

þegar var farið að vinna pappír úr trjám. Með tilkomu nýrrar prentaðferðar lausaletursins 

rúllaði svo boltinn af stað á fullu. 

Þjóðverjar voru snöggir að tileinka sér þessa nýju tækni sem breiddist hratt út og urðu fyrstir 

til að gefa út prentaða bók. Það var Gutenberg Biblían.6  

Það var Gutenberg sem fann upp lausaletrið þó Kínverjar hafi verið með frumstæða forvera 

að því. Hann vann staka stafi úr tré eða steypti þá í málm og þeim var síðan raðað í orð í þar 

til gerðri pressu sem hann hannaði árið 1440. Svona pressur voru notaðar allt fram á 

tuttugustu öld. Með þessari aðferð Gutenbergs sem varð til þess að hægt var að fjölfalda efni 

auðveldlega sem áður hafði þurft að handskrifa, varð bylting í framleiðslu bóka og á öðru 

prentuðu efni. Þekking gat nú breiðst hratt út með prentuðum texta og hafði mikil áhrif á 

þróun vísinda, lista og trúmála.7 

 

Fyrst eftir að pappír barst til Vesturlanda var hann lúxusvara sem ekki allir höfðu efni á. Það 

varð ekki fyrr en á 19. öldinni, þegar farið var að nota afkastamiklar gufuknúnar 

pappírsgerðarvélar, að pappír varð ódýrari því auðveldara varð að framleiða hann. Í dag er 

tæknin hins vegar orðin enn betri og notast er við mjög fullkomnar vélar sem framleiða mikið 

magn af pappír á stuttum tíma. Það gerir það að verkum að almenningur hefur gott aðgengi 

að pappír til eigin nota í dag.8 

                                                        
6 Guðrún Dóra Jónsdóttir og Hildur Guðjónsdóttir, „Litla pappírskverið: Greinagerð með handbók“ lokaverkefni 
til B.Ed.-prófs við Kennara Háskóla Íslands, maí 2007, sótt 10. desember 2012, 
http://skemman.is/stream/get/1946/408/1611/2/Greinarger%C3%B0.pdf  
7 Heimasíða Britannica, Britannica, 2012, sótt 10. janúar 2013, 
http://www.britannica.com/EBchecked/topic/249878/Johannes-Gutenberg 
8 Guðjón Sigurðsson, Pappírsskólinn, 2004, sótt 13. desember 2012, http://hvitlist.is/resources/Files/Hvitlist-
umslog/pappirsskolinn2.pdf 

Gerð pappírs 
 

Pappír er samblanda af trefjum, fylliefnum og efnablöndum. Trefjarnar sem eru notaðar koma 

oftast úr trjám en stundum eru aðrar tegundir af plöntum nýttar til pappírsgerðar, til dæmis 

hampur. Einnig er bómull notuð og eykur það gæði pappírsins því trefjarnar eru lengri sem 

gerir pappírinn sterkari og endingarbetri. Helsta undirstaða pappírs í dag eru þó trétrefjar. 

Algengast er að nota trefjar úr öspum og birki. Á norðurslóðum er oftast notaður mjúkur 

viður eins og fura og greni en sunnar er frekar unnið úr harðviði til dæmis beyki og birki. 

Trefjar úr harðviðartrjám eru styttri og gera pappírinn ógegnsærri og sveigjanlegri, á meðan 

trefjar úr mýkri trjátegundum eru lengri þannig að erfiðara er að beygja hann og er hann því 

sterkari.9  

 

Mynd 3: Uppbygging trétrefja. 

 

Tré eru samsett úr beðmistrefjum og tréni (sjá mynd 4). Tréni í pappír virkar eins og lím á 

trefjarnar og þannig heldur það þeim saman.10 Trénið (lignin) hefur einnig áhrif á öldrun 

pappírsins. Það gerir það t.d. að verkum að pappírinn dregur í sig ljós og getur gulnað. Trénið 

                                                        
9 The Guide to Uncoated Paper: on paper, repro, printing and post-production, Artic Paper, án útgáfustaðar, 
2012, bls. 3. 
10 Pappír, bls. 6. 

má þó ekki vera of mikið því það dregur ekki í sig raka sem er mikilvægur þáttur þegar mauk 

er unnið áfram. Þess vegna þarf að aðskilja trénið frá trétrefjunum upp að því marki sem 

hentar.11  

Það fyrsta sem gert er þegar búa á til pappír er að velja hvaða aðferð á að nota við að mauka 

trén. Það er hægt að velja á milli vélrænnar aðferðar sem býr til svokallað vélrænt mauk eða 

velja efnaaðferð sem gerir efnaunnið mauk. Þessar aðferðir eru báðar til þess að aðskilja 

trénið frá trefjunum. 

Þegar maukið er unnið með vélrænni aðferð þá verður að mala tréspænirnar. Þessi aðferð nær 

ekki að fjarlægja trénið nógu vel og frekar hátt hlutfall af tréni situr eftir í trefjunum. 

Efnaunnið mauk er hins vegar unnið þannig að tréspænirnar eru soðnar í efnablöndu. Ef þessi 

aðferð er notuð verða trefjarnar mun hreinni sem þýðir að þær eru nánast lausar við trénið.  

Þegar talað er um pappír með tréni, þá er það pappír sem hefur yfir 10% vélunnar trefjar. Sá 

pappír er notaður í dagblöð, tímarit, umbúðakarton og fleira. Ef pappír er sagður trénislaus 

(efnaunnin pappír), þá hefur pappírinn undir 10% tréni.12 Fyrir stuttu var ég stödd hjá 

Gunnari Eggertssyni hf., pappírsinnflytjanda þar sem ég var að fá prufur af pappír. Þá rétti 

maður í afgreiðslunni mér pappír sem hann sagði að innihéldi tréni. Ég hugsaði mig um af 

hverju hann væri að segja mér frá því en síðan sýndi hann mér bók sem hafði staðið uppi í 

hillu í dágóðan tíma. Bókin hafði gulnað heldur mikið út í kantana vegna trénisins. Það er því 

greinilega mjög gott að vera meðvitaður um þennan þátt því þessi gulnun hefur áhrif á útlit 

hlutarins þegar fram líða stundir.  

Trefjar eru mikilvægar til að byggja upp pappírinn. En þrátt fyrir það þurfa önnur efni að 

koma til hjálpar. Þar koma fylliefnin að.  

 
 

                                                        
11About paper: paper manufacturing, 2008, sótt 12. desember 2012, 
http://www.torraspapel.com/Conocimiento%20Tcnico/AboutPaperManufacturing.pdf  
12 Pappír, bls. 6-7. 

Fylliefni pappírs 

 

Þegar búið er að útbúa pappírsmaukið (pulp) er það þynnt með vatni til að ná fram þeim 

eiginleikum sem sóst er eftir. Þegar þessu stigi er lokið er komið að því að bæta fylliefnum 

(fillers) út í maukið. Algengustu fylliefnin sem notast er við eru kalksteinn (CaCO3), 

marmaraduft eða leir (China clay eða kaolin). Fylliefnin leggjast í holurnar sem myndast á 

milli trefjanna og hafa þau áhrif á pappírinn að hann fær sléttara yfirborð, gegnsæi verður 

minna og fylliefnin bæta einnig prentgæði (printability) pappírsins.13 Í pappírsmaukið er 

einnig nauðsynlegt að bæta ýmsum kemískum efnum eins og til dæmis litarefnum sem notuð 

eru til að gefa pappírnum ákveðin litablæbrigði. Límstyrking (sizing) er einnig efni sem er 

bætt út í maukið til að pappírinn dragi síður í sig raka.14 

Allskonar litaafbrigði pappírs eru til en í bók Nýlistasafnsins er pappírinn með gulleitum tón 

eða kremaður sem styður vel efni bókarinnar.  

 
 
Húðun  
 

Pappír er annað hvort óhúðaður eða húðaður. Það hvort pappír sé húðaður eða óhúðaður 

skiptir virkilega miklu máli. Þetta eru tveir mjög ólíkir hlutir.  

Ef við byrjum á húðuðum pappír þá er vert að nefna að til eru nokkrar tegundir af húðun, 

mött húðun, silkikennd eða glansandi húðun. Húðin er unnin úr ýmsum efnum en oftast er 

hún gerð úr kalkefnum og leir. Út í þessa blöndu fara síðan bindiefni og ýmis bætiefni.15 

Þegar pappír er húðaður er lag af efnablöndunni borið á yfirborð pappírsins (sjá mynd 5). Það 

er gert til að pappírinn taki betur við prentlitnum og haldi honum á yfirborðinu svo hann síist 

ekki ofan í pappírinn.16 Þannig hjálpar húðunin myndefninu að halda skýrleika sínum. Með 

því að halda litnum á þennan hátt á yfirborðinu er auðveldara að ná góðum þéttleika jafnvel 

með litlu magni af bleki.17  

                                                        
13 Pappír, bls. 6. 
14 About paper: paper manufacturing, 2008, sótt 12. desember 2012, 
http://www.torraspapel.com/Conocimiento%20Tcnico/AboutPaperManufacturing.pdf  
15 Pappír, bls. 8. 
16 Art Workshop: The Munken Guide to Uncoated Paper, Arctic Paper, án útgáfustaðar, án ártals, bls. 14. 
17 Art Workshop, bls. 91. 

Mynd 4: Óhúðaður og húðaður pappír. 

 

 

Mismunandi útfærsla húðunar er nýtt fyrir ólík verkefni. Til dæmis finnst mér mjög flott 

þegar pappír með glansandi húð er notaður í ljósmyndabækur þar sem hann leggur áherslu á 

skýrleika og birtu lita í myndefninu.18  

Óhúðaður pappír er alveg laus við aukalag af steinefnum á yfirborði sínu en sterkja er borin á 

yfirborðið til styrkingar.19  Eins og ég talaði um áðan hefur húðaður pappír þann eiginleika að 

geta haldið prentlitnum á yfirborði sínu þannig að myndefnið verður skýrara. En þessi 

eiginleiki á ekki við um óhúðaðan pappír heldur er hægt að segja að það sé alveg öfug 

verkun. Óhúðaði pappírinn drekkur prentlit í sig og til að ná sambærilegum þéttleika á lit í 

prenti, þarf að nota meira magn af bleki. Hins vegar þarf að gæta vel að því að nota ekki of 

mikið blek svo að myndefnið blæði ekki út frá sér og verði óskýrt.20 Pappírsframleiðendur í 

dag segja að það sé alveg jafn auðvelt að prenta á óhúðaðan pappír. Með réttri forvinnslu geta 

myndir sem prentaðar eru á óhúðaðan pappír verið jafn skýrar eins og þegar notaður er 

húðaður pappír.21  

Það fer hins vegar mjög mikið eftir smekk fólks hvað því finnst um myndefni sem er prentað 

á óhúðaðan pappír. Sjálfri finnst mér vera meiri persónuleiki í óhúðuðum pappír, maður sér 

áferð pappírsins í gegnum myndefnið. Þetta ákveðna útlit er einmitt það sem mér finnst 

einkenna bók Nýlistasafnsins. Bókin er prentuð á pappír sem er óhúðaður og gerir það 

myndefnið því meira lifandi og efniskenndara að mínu mati. 

                                                        
18 About paper: paper manufacturing, 2008, sótt 12. desember 2012, 
http://www.torraspapel.com/Conocimiento%20Tcnico/AboutPaperManufacturing.pdf 
19 Heimasíða Paperrep, Central National-Gottesman Inc., 2012, sótt 12. desember 2012, 
http://www.paperrep.com/content/paper-types-coating.aspx 
20 Art Workshop, bls. 91. 
21 Viðtal Kríu Benediktsdóttur við Kristján Gunnarsson, á Gunnari Eggertssyni hf., 7. desember, 2012. 

Það er einmitt mjög huglægt hvernig við metum gæði prentefnis, hvort okkur þyki það gott 

eða slæmt. Það getur líka farið eftir því hver er að meta útkomuna, frá hvaða sjónarhorni 

hann skoðar hana og jafnvel einnig hvaða starfsstétt hann tilheyrir. Prentsmiður skoðar 

útkomu prentsins á annan hátt en grafískur hönnuður og kúnnin eða neytandinn skoðar 

útkomu prentverksins á enn aðra vegu.22  

Ég ákvað að leggja nokkrar spurningar fyrir einn fulltrúa úr hverjum hópi: „Hvað fær þig til 

að velja eina bók fram yfir aðra?“, „Hvað er það sem þú tekur fyrst eftir við bókina og/eða 

leitar eftir?“ og „Hvað annað skiptir þig máli?“. 

 

Prentsmiðurinn sagði: 

„Ég vel mér bók út frá efni bókarinnar og hvort hún veki áhuga minn, þ.e. er hún innan míns 

áhugasviðs. Einnig dregst ég að bókum sem eru öðruvísi. Fallegar bækur geta dregið mann að 

sér þó svo þær séu innan um fullt af bókum.  

Það sem ég tek fyrst eftir við bók er hönnunin, prentunin og frágangur. Er þetta vönduð bók, 

eru menn að leggja sig fram í þessum hlutum? Er ég að sjá eitthvað sem ég hef ekki séð áður, 

eru menn að nota nýjar lausnir? 

Síðan skiptir útlitið mjög miklu máli. Ég skoða vel hvernig bókin er prentuð t.d. ljósmynda- 

og listaverkabækur. Eru menn að vanda sig, hvaða línufjölda er verið að nota í prentun, er 

verið að prenta í CMYK, eru myndir í dúó eð trítón, lakk, hvaða lakk er verið að nota? 

Hvernig er frágangurinn á bókbandinu, er ég að sjá vönduð vinnubrögð, eitthvað nýtt? Ég 

skoða líka hvernig pappír er notaður, pæli mikið í pappírnum, bókbandsefninu o.þ.h. Síðan 

skoða ég alltaf hvar bókin er prentuð og ef mér líst vel á fletti ég fyrirtækinu upp á Netinu.“23 

 

Grafíski hönnuðurinn sagði: 

„Þegar ég geng inn í bókabúð eða er að skoða bækur á Netinu er það klárlega fyrst og fremst 

kápan sem dregur mig til sín. Ef hún er falleg þá tek ég bókina upp og skoða um hvað hún er. 

Ég er með þá kenningu að þeir sem hafa vit á því að láta gera góða kápu á bókina sína eru 

með eitthvað vit í kollinum og gætu því mögulega verið að skrifa eitthvað gott. Þeir sem 
                                                        
22 Art Workshop, bls. 93. 
23 Díana Sigurfinnsdóttir, „Sæll Grímur“, tölvupóstur til höfundar, 9. janúar 2013. 

leggja ekkert í kápuna eða hugsa kannski ekki út í það, þeim spái ég voða lítið í, nema þá að 

mér sé bent á eitthvað sérstaklega. Þannig að ég myndi segja að kápan og útlitið skipti miklu 

máli um hvort ég kaupi bókina eða ekki, sá sem sagði „don't judge a book by it's cover“ vissi 

ekkert hvað hann var að tala um. Ég leita klárlega eftir einhverju skemmtilegu eða fallegu, 

það sem grípur augað og fær mig til að skoða það nánar. Ég leita eftir einhverju sem ég hef 

ekki endilega séð áður. Það má segja að ég leiti sjaldnast að einhverju, ég meira rekst á það, 

þannig að gott útlit er mjög mikilvægt fyrir mann eins og mig. 

Auðvitað skiptir innihaldið mig líka miklu máli. Það er afar sjaldgæft að maður kaupi bók 

aðeins af því að hún lítur svo vel út - það hefur samt alveg gerst. Um hvað bókin er, er 

„subjectið“ spennandi, er bókin falleg og flott, vel uppsett og skemmtileg? Þetta allt skiptir 

miklu máli. Ég myndi segja að heildar „konseptið“ þarf allt að virka til að ég kaupi bókina, ef 

það er ekki í lagi má hún bara verða landfylling fyrir mér.“24 

 

Neytandinn: 

Neytandinn sagðist velja sér bók eftir höfundi fyrst og fremst eða titli. Hann sagðist byrja 

síðan á að lesa ágrip um innihald bókarinnar á baksíðu hennar. Ef það vekti áhuga hans 

opnaði hann bókina og læsi efnisyfirlitið. Ef það vekti einnig áhuga hans læsi hann fyrsta 

kaflann í bókinni. Eftir það, ef áhuginn væri enn fyrir hendi, læsi hann bókina á meðan hún 

héldi athygli hans. Fyrir honum væri bók eingöngu tæki til að afla sér fróðleiks eða 

skemmtunar. Honum fannst þó mikilvægt að bækur færu vel í hendi og vildi alls ekki hafa 

þær of litlar. En að öðru leyti skiptu útlitslegir þættir og efniviður hann engu máli.25  

Þarna eru komnir þrír mjög ólíkir sjónarhólar. En það sem er mikilvægast er að hver aðili 

fyrir sig sé sáttur við lokaútkomuna og þess vegna er mikilvægt að sameiginlegur skilningur 

ríki þeirra á milli um það hver niðurstaðan á að vera í öllum þáttum vinnslunnar.26  

                                                        
24 Hrafn Gunnarsson, „BA ritgerðin mín“, tölvupóstur til höfundar, 10. janúar 2013.  
25 Viðtal Kríu Benediktsdóttur við Árna Stefán Árnason, á Ölduslóð 38, 14. desember, 2012. 
26 Art Workshop, bls. 93. 

Eiginleikar pappírs 
 

Gegnsæi 

 

Þegar við tölum um ógegnsæi (opacity) pappírs erum við að tala um hve mikið sést í gegnum 

hann. Segjum að við séum með pappír sem hefur 100% ógegnsæi þá er það pappír sem ekkert 

sést í gegnum. Því hærri sem þessi prósentutala er því minna sést í gegnum pappírinn. Ef við 

tökum hins vegar fyrir pappír sem hefur 50% ógegnsæi þá kemst meira ljós í gegnum þann 

pappír og hefur hann þess vegna minna ógegnsæi.27 Við getum tekið sem dæmi smjörpappír 

sem hefur lágt ógegnsæisstig (sjá mynd 6). 

 

  

Mynd 5: Dæmi um ógegnsæi pappírs. 

 

Þegar prentað er á pappír þá getum við auðveldlega séð hvort hann hafi mikið ógegnsæi eða 

ekki. Þegar prentliturinn kemst í snertingu við pappírinn dregst olían í litnum inn í pappírinn 

en liturinn sjálfur verður eftir á yfirborðinu.28 Ef prentað er á pappír sem hefur minna 

ógegnsæi, minni prósentu, þá sést liturinn greinilega í gegn.29 Þetta er eitthvað sem er mjög 

mikilvægt að huga að, því myndefni eða grafík öðrum megin á blaðsíðunni getur truflað það 

                                                        
27 Art Workshop, bls. 14. 
28 Kaj Johansson, Peter Lundberg og Robert Ryberg, Grafísk Miðlun: forvinnsla, prentun, frágangur, Iðnú, án 
útgáfustaðar, 2008, bls. 300-301. 
29 Art Workshop, bls. 14. 

efni sem er hinum megin.30 Það skiptir miklu máli hvar allt er nákvæmlega staðsett á 

blaðsíðunni svo að myndefni falli ekki ofan í hvort annað ef ógegnsæi er lítið. Það er 

mikilvægt að gera sér grein fyrir þessum eiginleika pappírs því það getur skipt sköpum fyrir 

lokaútkomu verksins. 

 

 

Hvítleiki og birtustig pappírs 

 

Oft er talað um hvítleika og birtustig pappírs í samhengi við texta og myndefni. Hvítleiki er 

skilgreindur þannig: „Hvítleiki er mælieining á magni hvíts ljóss sem endurkastast af 

pappírnum.“31 En birtustig er skilgreint sem mælieining á endurspeglun ljóss af yfirborði 

pappírs og er mælt með tölugildum. Því hærra tölugildi því bjartara yfirborð og meiri 

endurspeglun.32 Talið er að það sé þægilegra að lesa texta af pappír sem er óhúðaður því hann 

endurspeglar ekki eins miklu ljósi eins og húðaði pappírinn gerir. Þessi endurspeglun getur 

verið ertandi og þreytandi fyrir augun við lestur. Oft er gott að nota kremaðan eða gulleitan 

pappír ef texti er mikill því hann er mildari fyrir augað að lesa af vegna minna endurkasts 

pappírsins.33 Endurspeglun og endurkast pappírs er þekkt vandamál hjá lesblindu fólki. Mikil 

endurspeglun dregur sífellt augu lesblindra frá textanum að bilinu milli lína og truflar þannig 

lesturinn. Sjálf þekki ég þetta vel af eigin raun. Ég þreytist mikið við lestur á pappír sem er of 

hvítur og er mjög viðkvæm fyrir birtu t.d. frá flúorljósum sem endurkastast sérstaklega mikið 

af honum.  

Ég er líka með afar ljósnæm augu sem er stundum fylgifiskur lesblindra einstaklinga og á 

þess vegna enn erfiðara með að greina stafi á pappír sem hefur mikla endurspeglun. „Ýmis 

merki geta verið um of mikið álag á sjónina eða vandamál varðandi sjónskynjun t.d. 

höfuðverkur eða óþægindi í augum.“34  

 
 
 

                                                        
30 The Guide to Uncoated Paper, bls. 10-11. 
31 Pappír, bls. 11.  
32 Pappír, bls. 11. 
33 Kaj Johansson, Peter Lundberg og Robert Ryberg, Grafísk Miðlun, bls. 305-306. 
34 Elín Vilhelmsdóttir, Ímyndir og sjónsköpun, án dagsetningar, sótt 13. desember 2012, 
http://www.fa.is/deildir/Studningskerfi/heimasidaStudkerfiV10/Kennslufraedi_og_namsstilar_nemenda/Sjonrae
nirNemendur.pdf  

Fyrirferð 
  

Þegar velja þarf á milli húðaðs eða óhúðaðs pappírs þá þarf að hugsa um hvernig pappírinn 

mun virka í prentverkinu þegar búið er að binda hann inn í bók. Pappír hefur misjafnlega 

mikið loft í sér og þess vegna tekur mismunandi pappír mismunandi mikið pláss eða eins og 

það er kallað á fagmáli, fyrirferð.35 Fyrirferð er skilgreind sem hlutfall milli þykktar og 

þyngdar. Til dæmis er pappír með mikla fyrirferð léttur og þykkur en pappír með litla 

fyrirferð þungur og þunnur. Þessi fyrirferð er gefin upp í tölum. Því lægri sem talan er því 

þyngri og þynnri er pappírinn (sjá mynd 7).36  

 

 
Mynd 6: Dæmi um mismikla fyrirferð pappírs. 

 

Fyrirferð pappírsins hefur áhrif á hvernig sá aðili sem fær prentverkið í hendurnar upplifir 

verkið. Að halda á hlutnum, snerta hann og fá tilfinningu fyrir honum skiptir miklu máli, að 

finna fyrir því hvort hann virðist þungur eða léttur, stór eða smár.37 Ef ætlunin er að gera bók 

sem á að vera þykk og mikil um sig þá er gott að nota fyrirferðamikinn pappír. Þegar búið er 

að binda bókina inn þá virðist hún þykkari og meiri um sig vegna loftmagnsins í pappírnum. 

Ef markmiðið er að koma sem mestu efni fyrir í lítilli bók er réttast að nota pappír sem hefur 

litla fyrirferð, fíngerðan pappír því þá tekur pappírinn minna pláss, leggst betur saman og 

bókin er því þynnri.38 Þessi fyrirferð er einmitt það sem hafði áhrif á mig þegar ég fékk bók 

Nýlistasafnsins í hendurnar og gerði það að verkum að mér fannst hún léttari en ég hafði 

                                                        
35 Art Workshop, bls. 22. 
36 Pappír, bls. 11. 
37 Art Workshop, bls. 22. 
38 The Guide to Uncoated Paper, bls. 9. 

kannski átt von á. 

Umbrot 

 
Það fyrsta sem er mikilvægt að skoða þegar komið er að umbroti er hvernig trefjarnar liggja í 

pappírnum. Mikilvægt er að trefjarnar liggi rétt svo auðvelt sé að brjóta pappírinn. Það er 

einfalt að komast að því í hvaða átt trefjarnar liggja og til eru nokkrar aðferðir við það að 

greina trefjastefnuna. Til dæmis með því að beygja blað á báða vegu er hægt að finna á hvorn 

veginn þær liggja eftir því hvor hliðin veitir meiri mótspyrnu. Minni mótspyrna gefur til 

kynna rétta trefjalegu og öfugt.39 Ef pappírinn er brotinn rétt eftir trefjastefnunni þá verður 

brotið fallegt og mun pappírinn endast betur. Á hinn boginn ef sprunga virðist hafa myndast í 

pappírinn hafa trefjarnar brotnað við að beygja hann þvert á trefjastefnuna (sjá mynd 8).40 Oft 

er pappírinn felldur með tiltekinni vél sem býr til brot eða rauf í pappírinn sem auðveldar 

honum að brotna fallega og áreynslulaust.41 Ef trefjarnar liggja ekki rétt í pappírnum þegar 

hann er brotinn gæti hann opnast erfiðlega og það verður erfiðara að fletta honum. Einnig 

geta síðurnar verpst þ.e. undið upp á sig.42  

 

     

 
Mynd 7: Dæmi um ranga og rétta trefjalegu. 

                                                        
39 The Guide to Uncoated Paper, bls. 11. 
40 Kaj Johansson, Peter Lundberg og Robert Ryberg, Grafísk Miðlun, bls. 301. 
41 Kaj Johansson, Peter Lundberg og Robert Ryberg, Grafísk Miðlun, bls. 391. 
42 Kaj Johansson, Peter Lundberg og Robert Ryberg, Grafísk Miðlun, bls. 302. 

Þegar pappír er skoðaður og valinn þarf að hafa í huga tengslin á milli þyngdar og stífni. 

Stífni pappírs eykst venjulega þrefalt miðað við þyngdaraukningu. Til dæmis ef valinn er 

helmingi þyngri pappír þá þýðir það að hann er sex sinnum stífari.43 Þetta ásamt trefjastefnu 

eru mikilvægir þættir sem þarf að skoða vel þegar pappír er valinn í prentverk, sérstaklega 

með tilliti til umbrots.  

 
Ending og geymsla pappírs 
 

Endingartíma og notkun prentgrips þarf að skoða vel við val á pappír. Þegar skoða á hversu 

lengi pappír endist er gott að athuga hversu vel hann heldur í lit sinn, styrkleika og hversu 

fljótt hann gulnar. Ending pappírs fer líka eftir því úr hvernig mauki hann er búinn til úr og 

hvaða önnur efni hafa verið notuð í hann. Allur pappír eldist og er niðurbrot trefja einn þáttur 

sem veldur því. Meðhöndlun pappírs hefur mikil áhrif á endingu hans þ.m.t. hversu mikinn 

hita, raka og ljós hann þarf að þola.44 Við það að hitastig umhverfisins breytist getur 

pappírinn annað hvort gefið frá sér raka eða dregið í sig raka. Það gæti orðið til þess að 

pappírinn breyti um lögun eða verði bylgjóttur sem hefur neikvæð áhrif á gæði hans og 

eiginleika í prentun. Þess vegna er mikilvægt að geyma pappírinn á réttan hátt svo hann 

skemmist ekki.45 Pappír sem á að geyma þarf að koma fyrir í öruggum geymslum þar sem 

hægt er að hafa stjórn á umhverfisþáttum eins og hita, raka og birtu.46 Við sérstök skilyrði 

þarf stundum að nota sýrufrían pappír sem inniheldur bómullar- eða hörtrefjar og er hann 

sérstaklega geymsluþolinn vegna þess að trefjar í honum eru lengri og sterkari en þær 

viðartrefjar sem eru almennt notaðar í flestan pappír.47  

                                                        
43 Kaj Johansson, Peter Lundberg og Robert Ryberg, Grafísk Miðlun, bls. 299. 
44 Kaj Johansson, Peter Lundberg og Robert Ryberg, Grafísk Miðlun, bls. 303. 
45 The Guide to Uncoated Paper, bls. 5. 
46 Varðveisla skjala, Þjóðskjalasafn Íslands, 2012, sótt 13. desember 2012, 
http://www.archives.is/efni/vardveisla_skjala 
47 Pappír, Þjóðskjalasafn Íslands, 2012, sótt 13. desember 2012, http://www.archives.is/efni/pappir 

Efnisleg ending pappírs er mæld með alþjóðlegum staðli, ISO 9706. Þessi staðall er notaður 

fyrir pappír sem er sérstaklega endingargóður. Hann þarf að nota í t.d. manntöl, skrár og skjöl 

sem þarf að varðveita í lengri tíma, jafnvel í einhver hundruð ár.48  

Niðurlag 
 
Ég horfi á bók Nýlistasafnsins út frá mínum bakgrunni sem verðandi grafískur hönnuður. Ég 

vinn mikið með myndefni og grafík og leita þess vegna frekar í þætti sem tengjast því þegar 

ég skoða bækur eins og bók Nýlistasafnsins. Ég leita eftir hlutum eins og til dæmis 

uppsetningu, hönnunarlegri útfærslu og litanotkun og skoða pappírinn sérstaklega í samhengi 

við framangreind atriði. Fyrir mér skiptir máli að þetta allt nái að virka saman svo úr verði 

gott heildstætt verk. Bók Nýlistasafnsins uppfyllir þetta að mínu mati.  

Dulúðin sem ég hef talað um að ríki yfir bók Nýlistasafnsins tengist litavali og því hvernig 

myndefnið er unnið á kápu bókarinnar. Pappírinn sem notaður er í kápuna er óhúðaður sem 

verður til þess að ég get greint áferðina í pappírnum í gegnum myndefnið sem mér finnst gefa 

myndinni hrárra og óráðnara útlit. Jafnframt gefur þetta mér þá tilfinningu að yfirborðið sé 

ekki alveg slétt sem eykur efniskennd mína fyrir bókinni. Þetta á einnig við um pappírinn í 

innsíðum bókarinnar.  

Myndefnið á kápunni virkar á mig eins og ég sé stödd á opnun á sýningu og sýningin er þá 

inni í bókinni, sýning á safneign (sjá mynd 1). Þetta er afar skemmtileg tenging að mínu mati 

við hið eiginlega innihald bókarinnar og tilgang. Bókin er í raun einmitt ein stór yfirlitssýning 

sem spannar verk sem hafa verið til sýnis á Nýlistasafninu á árunum 1978 til 2008.  

Athyglisvert er hvernig hönnuður bókarinnar tengir bleika litatóninn í kápunni inn í 

innsíðurnar með jöfnu millibili í gegnum alla bókina sem myndar ákveðið flæði eins og 

ferðalag frá byrjun til enda bókarinnar (sjá mynd 9 og 10). Þetta finnst mér mynda einskonar 

hringrás. Höfundur hefur líka notað bleika litinn sem þemalit yfir heilar blaðsíður fyrir 

útgefnar greinar úr blöðum og tímaritum. Hann notar jafnframt sægrænan lit á sama hátt til að 

sýna ljósmyndir frá starfsemi safnsins og sýningarrými. Þetta skipulag finnst mér virka vel 

því liturinn aðgreinir það efni sem skiptir minna máli frá því sem er mikilvægara. Efnið sem 
                                                        
48 Kaj Johansson, Peter Lundberg og Robert Ryberg, Grafísk Miðlun, bls. 303. 

hönnuður velur að setja á þessar einslituðu síður er einskonar ítarefni sem er meira til 

gamans. Það er líka forvitnilegt hvernig hönnuður bókarinnar dreifir gulum lit í myndefninu 

með nánast jöfnu millibili í gegnum bókina eins og til að festa augað og brjóta upp hina 

dempuðu tóna sem annars eru ríkjandi í myndefninu í gegnum bókina. Einnig notar hann 

ýmsa rauða litatóna í sama tilgangi að mér finnst. Þessir dempuðu litatónar sem hönnuður 

notar í bókinni gefa myndefninu aðeins jafnara yfirbragð og býr til ákveðna heildarmynd. 

Mér finnst þetta mjög vel gert því sjálft myndefnið er mjög áreitamikið. Það er mikið um að 

vera á myndunum en áreitið róast niður með því að dempa litina í myndvinnslunni. 

 

    
 

Mynd 9 og 10: Litasamspil í innsíðum. 

 

Það sem skiptir miklu máli fyrir mig varðandi val á pappír er tilfinningin sem snertingin við 

hann gefur mér. Hún getur verið afar mismunandi eftir því hvernig hann er viðkomu. Það er í 

raun alltaf persónulegt mat hvers og eins fyrir sig. Í bók Nýlistasafnsins er notaður óhúðaður 

pappír sem mér finnst vera hárrétt val, sérstaklega í þetta tiltekna verk. Snertingin við 

óhúðaðan pappírinn gefur mér náttúrulegri tilfinningu. Þegar steinefnahúð er á pappír finnst 

mér eins og eitthvað sé á milli mín og pappírsins og ég nái ekki eins mikilli tengingu við 

hann. Fyrir mér er þetta eins og að klæða mig í peysu úr plasti í staðinn fyrir ull. Persónulega 

finnst mér húðaður pappír meira „gervilegur“ heldur en óhúðaður pappír. Ég get jafnvel sagt 

að óhúðaður pappír virki „lífrænni“ á mig sem ég síðan gæti jafnvel gerst svo djörf að tengja 

við starfsemi Nýlistasafnsins. Það er kannski einmitt hægt að segja að það sé svolítið eins og 

„lífrænt safn“ eða jafnvel „óhúðað safn“. Það hefur hýst allskonar sýningar sem mætti segja 

að hefðu verið eitthvað allt annað en „glanssýningar“. Það hefur verið boðberi nýrra strauma 

og stefna og verið þannig eins konar „underground“ safn eins og þau eru stundum kölluð 

erlendis. Þetta finnst mér styðja þá ákvörðun að velja óhúðaðan pappír fyrir þessa bók vegna 

þess að segja má að hráleiki pappírsins endurspegli starfsemi safnsins og það hlutverk sem 

það hefur gegnt í gegnum tíðina. 

Bókin er límbundin í kjölinn sem mér finnst fara henni vel og ganga upp með öðrum þáttum 

hennar þótt mér hefði hugsanlega langað til að sjá hana með fallegan opinn saum því 

pappírinn og myndefnið á kápunni gefur svo ríka efniskennd að saumurinn myndi ef til vill 

styðja þá tilfinningu. Að öðru leyti finnst mér hönnuði bókarinnar hafa tekist einstaklega vel 

að ná að tengja mjög fjölbreytt og áhugavert efni saman í fallega heild. Hann hefur náð að 

mínu mati að fá marga ólíka þætti til að virka og vinna vel saman. Þættir eins og myndefni, 

litanotkun, val á pappír, format og umbrot smella saman í eitt heildstætt og vel heppnað verk. 

Bókin nær að höfða til fagurfræðilegra tilfinninga minna og lít ég á hana sem sjálfstætt 

listaverk sem veitir mér innblástur. Það má kannski segja að bók Nýlistasafnsins sé vissulega 

konfekt fyrir auga og hönd. 

